Hestur – partur av tunnilskervinum

Skal Hestoynni verða lív lagað, má Hestoyggin bindast í tunnilin millum Streymoynna og Sandoynna. 

Í sambandi við at, at Landsstýrið er farið í holt við at planleggja fast samband millum Streymoynna og Sandoynna, heita Hestfólk og Tórshavnar kommuna á landsins myndugleikar um at bera so í bandi, at Hestoyggin verður bundin í tunnilin.

Hentleikar

Tunnilin er neyðugur, um oynni skal verða lív lagað. Í dag eru trupulleikar knýttir at at búgva í Hesti, sum bara ein tunnil kann loysa. Hestfólk eru avskorin frá hentleikum, sum størru økini hava at bjóða. Tað verið seg sjúkrahús, kvøldskúli, ítróttur v.m. 

Við einum tunnli ber til at vera búgvandi í Hesti samstundis sum ein nemur sær útbúgving ella arbeiðir aðrastaðni. Við einum tunnli kunnu familjur búseta seg aftur í oynni. Sum nakað kollveltandi fyri oynna kann man tosa um eina útstykkingarætlan, har familjur kunnu keypa grundstykkið í oynni.

Samferðslan hevur eisini stóran týdning fyri onnur enn hestfólk. Sum eisini víst í álitinum um ferðavinnupolitikk, so hevur samferðslumøguleikin avgerandi týdning fyri ferðavinnuvøkstur uttan fyri miðstaðarøkið. Tey vitjandi noyðast at laga seg eftir nær slepst til og frá oyggjunum. At betra um samferðslumøguleikarnar hevur tí stóran týdning fyri bæði íbúgvarnar á oyggjunum og eisini fyri ferðavinnuna. 

Um tunnilin

Tunnilin, sum skal koma upp í Hesti, verður umleið 2,0 km langur. Sí uppskot um fast samband millum Streymoynna, Hestoynna og Sandoynna. Fyrimunir eru fleiri við hesum tunnlinum; rímingarleiðirnar verða styttri um óhapp hendir, betri møguleikar fyri ventilatión; pumpuleiðingar o.a. vera nógv styttri, um teir vera lagdir upp í Hesti; raksturin av tunnlinum verður bíligari í longdini, tá ið leiðingarnar eru styttri. 

Ein kostnyttu kanning av dagliga ferðasambandinum í eitt nú 30 ár hevði óivað víst ein fyrimun fyri tunnlinum, tá ið sammett verður við, hvat tað kostar at reka Strandfaraskipið Teistan ella eitt annað nýtt skip, sum eisini kostar at útvega. Hetta hevði eisini verið ein góður møguleiki hjá SEV at lagt háspenningskaðalin gjøgnum tunnilin og upp í Hesti, í staðin fyri sum nú, at hann liggur á botni um fjørðin. Afturat øllum hesum fyrimununum er møguliga tann størsti, at so hevði ein enn størri partur av Føroyum verið bundnar saman.

Tunnilin í Hestoynna kann t.d. hava eitt tunniltvørsnit uppá T8,5 við einum halli á umleið 80 promil. Tvørsnitti eigur mest sannlíkt ikki at vera minni, tí tá verður tunnilin væl dýrari pr. metur. Ein kostnaðarmeting, um man tekur útgangsstøðið í Gásadalstunnlinum, sum kostaði kr. 28.000 pr. metur, so kostar tunnilin í Hestoynna 56 mill. kr.

